
Geduld- 'n noodsaaklike vereiste vir 'n gelowige
ŉ Preek deur dr. Jannie Erasmus

Liturgie

Groetseën

Ps.  104:1,19, 20, 21 

Apostoliese Geloofsbelydenis

Wet uit Eksodus 20

Ps 106:1,2,7 (2001)

Leerstellig

Gebed

Ps 94:5,6,7 (2001)

Skriflesing en Preek

Gebed

Liefdegawe

Sb. 9-4:1,4,5

Seëngroet

Skets

Teks: Jakobus 5:7-11 asook Eksodus 14
Almal van ons ken die verskynsel van ongeduld. Ons wil nie wag nie, ons wil nou hê dit wat ons wil hê.  Ongeduld gee ook maklik aanleiding tot ander negatiewe emosies soos woede en uitbarstings.  Teenoor hierdie negatiewe eienskap staan die positiewe eienskap van geduld. 

Geduld is om te kan wag (vs. 7) (lankmoedig – wag lank onder moeilike omstandighede) 

Om geduld te kan hê, is om te kan wag.  Soos 'n boer wat saad in die grond gesit het, wag om die oes in te samel, so moet 'n gelowige kan wag op die vervulling van beloftes van die Here.  Iemand wat geduldig wag, hou moed en word nie moedeloos nie.  Wanneer negatiewe emosies jou aanval, vertrou geduldig op die Here en hou moed.

Geduld is om jou emosies te kan beteuel (vs. 9) (geduldig – nie wil wraak neem nie) (hier gaan dit veral oor mense

Soms word ons baie ongeduldig.  Om geduld te hê, is om in beheer van jou emosies te staan.  Geduld met jou medemens is 'n verwagting van die Here van elke kind van Hom het.  Hy was immers eerste geduldig met ons.

Geduld is om op God te wag (Eksodus 14)
Geduld is nie iets wat sekere mense het en ander nie.  Van nature het geen mens regtig geduld nie.  Volgens Galasiërs 5 is geduld iets wat die Heilige Gees binne 'n gelowige bewerk – dit is deel van die vrug van die Gees.  Bid tot God.  En span jou dan in om geduldig te wees.  So wek die Gees geduld in jou lewe.

Preek

Geliefdes

Hierdie tyd van die jaar is ŉ moeilike tyd.  Spanning loop baiekeer hoog.  Humeure is kort.  Geduld is min.

Daarom dat ek besluit het om vanoggend weer oor iets te preek waaroor ek so twee en ŉ half jaar gelede gepreek het.  Dit is die verskynsel dat elkeen van ons ŉ tekort aan geduld het.
Ja, almal van ons ken die frustrasie en wat binne 'n mens bruis en borrel wanneer jy oor iets ongeduldig raak.   

· Wie ken nie ongeduld as 'n taxi voor jou in die verkeer insny nie?

· Wie ken nie ongeduld as jy iemand vir die 20ste keer moet verduidelik hoe om iets te doen nie.

· Wie ken nie ongeduld as dinge nie dadelik gebeur soos ons wil hê dit moet gebeur nie... ...

Ondersoek ons die Woord van die Here, dan word dit duidelik dat die eerste ding wat ons uit die Woord van die Here oor geduld (of ongeduld) leer, is dat ons 

van nature nie kan wag vir iets om te gebeur nie.

Ongeduld is die gebrek om van nature nie te kan wag vir iets om te gebeur nie.

Ons is ongeduldig.  As iets wat ons graag wil hê, lank vat om te gebeur dan raak ons kriewelrig en rusteloos.  
Een van die dae is dit Kersfees.  Dink maar byvoorbeeld aan ŉ kindjie die aand voor Kersfees. 
· As 'n kind weet hy gaan 'n present kry, kan hy nie daarvoor wag nie!  

· Daar is 'n rustelose opgewondenheid, 

· en as die present lank vat om te kom, raak daardie kindjie ongeduldig.  

Ons ken onsself. Nie net kinders nie, almal van ons deel in hierdie kan-nie-wag-nie eienskap.  Dink mooi na oor ongeduld in jou lewe.  Hoe baiekeer raak ons nie ook ongeduldig as ons moet staan en wag vir 'n ding om te gebeur wat buite ons  beheer is nie?

· Hoe ongeduldig word ons nie as ons lank in ŉ tou moet staan en wag nie.

· Hoe ongeduldig raak ons nie as die persoon voor ons in die verkeer nie begin ry as die lig groen geword het nie.

Ja, ongeduld, omdat ons nie wil wag vir dinge om te gebeur nie is iets alledaags by ons... ...
In Jakobus 5 moedig die Here gelowiges aan om geduld te beoefen as hulle vir iets moet wag. 
En die spesifieke saak waaroor die Here in Jakobus 5 geduld voorskryf, is afwagting op die terugkoms van ons Here Jesus Christus.

· Daardie eerste gelowiges wat die brief van Jakobus gelees het, is aangemoedig om geduldig te wag op die terugkoms van Jesus.  

· Ons word vandag soveel meer aangemoedig om geduldig te wag.  

Immers, 

· sedert die hemelvaart van Jesus en die eerste lees van die brief van Jakobus het daar maar enkele jare verbygegaan.  

· Sedert die hemelvaart van Jesus en ons lewe van vandag het daar al amper 2000 jaar verbygegaan.  Ons word nog soveel meer vermaan om geduldig op Jesus se terugkoms te wag.

Om te illustreer op hoe 'n wyse 'n gelowige op Christus se wederkoms moet wag, gebruik die Here 'n baie mooi beeld in ons teks.  Die beeld is die beeld van 'n boer wat saad gesaai het en toe moes wag op die oesdag.  

Mens kan jou indink hoe die boer moes gevoel het nadat hy die saad in die grond gekry het.  Hy sou so graag al die vrug op sy arbeid (die oes) wou gesien het, maar hy kan nog nie.  Maande moet nog verbygaan:  

· Die vroeë reën moes nog kom. 

· Die laat reën moes nog kom.  

En dan eers kon hy die oes afhaal.  Intussen moet hy maar net geduldig wag.
Geliefdes, ek dink daar is 'n baie spesifieke rede waarom die Here juis hierdie beeld gebruik om te verduidelik hoedat ons geduldig moet wag op die terugkoms van ons Here Jesus.  Voor die boer sy oes kon insamel moes die reën eers kom: 

· die vroeë reën om die saad aan die groei te kry, 

· en die laat reën om die groeiende plantjies te laat saadkorrels vorm en ryp te maak. 

Ja, voor die boer sy oes kan afhaal, moet dit eers genoeg reën. En aan die reën kan die boer niks doen nie!  Die reën is voluit in die hande van die Here!  Voor die boer dus sy oes kan afhaal, moet die Here eers al sy seëninge (die vroeë en die laat reën) oor die arbeid van die boer uitstort!

· Jakobus se eerste lesers is enkele jare na die hemelvaart van Jesus met 'n baie besondere belofte getroos.  

· Amper 2000 na die hemelvaart van Jesus word ons met dieselfde baie besondere belofte getroos. 

Dit is:  voor Jesus kan terugkeer, moet die Here eers al sy seëninge (sy vroeë seëninge en sy laat seëninge) oor ons uitstort. Eers as die Here al sy seëninge oor ons uitgestort het, dan kom Hy terug! ... ... ...
Broers en Susters, nou kan julle my vra: Ja, so wag ons geduldig op die terugkoms van Jesus (ons weet Hy moet eers al sy seëning oor ons uitstort), maar om geduldig te wag op sekere dinge hier op aarde (soos om in 'n lang tou te staan) – dit is mos 'n heel ander saak as om te wag op die terugkoms van die Here, is dit nie?

Nee, Geliefdes, hierdie twee sake is nou aan mekaar verwant.  Die band  tussen hierdie twee sake is die Here self.  Ons moet dit soos volg verstaan. 

· Die Here is nie net in beheer van die tyd van die terugkoms van sy Seun nie. 

· Die Here is in beheer van alle dinge.  

Ja, selfs in iets so nietigs soos om lank in 'n tou te staan, is die Here steeds in beheer.  

En as ons weet die Here is in beheer van 'n saak, dan kan ons mos nie ongeduldig wees nie. Dan moet ons juis optree soos iemand wat weet die Here weet wat die beste is.  Hy wil al sy seëninge oor ons uitstort.  En om sy seëninge te kan raaksien en besef, moet ons stil word en daarvoor wag.  

Geduld is daarom nie maar net 'n passiewe wag nie.  

· Geduld is om (terwyl jy wag) doelbewus oor die Here na te dink.

· Geduld is om (terwyl jy wag) doelbewus oor die seëninge van die Here na te dink.

· Geduld is om (terwyl jy wag) doelbewus op te let na die seëninge van die Here in jou lewe…want Hy oorlaai jou met seëninge jy moet net stil word om dit regtig te kan raaksien! … … 

Gemeente, gebrek aan geduld, die onvermoë om te kan wag vir ŉ ding om te gebeur het ŉ verdere negatiewe gevolg in ons lewens.  Gebrek aan geduld (ongeduld) het tot gevolg dat 
ons nie ons onsself kan beteuel nie.

Gebrek aan geduld gee so maklik aanleiding tot 'n verskeidenheid negatiewe emosies.  Ongeduld en ŉ gebrek aan selfbeheersing gaan hand aan hand.
· Wie van ons het nog nie gesien hoe iemand in woede uitbars as geduld opraak nie.  

· Wie van óns het nog nie in woede of trane uitgebars as ons geduld opgeraak het nie.
Opmerklik is dat wanneer die Here in Jakobus 5 met ons praat oor geduld, Hy nie net verwys na geduld as die vermoë om te kan wag nie.  In Jakobus 5 word ook na geduld verwys as die vermoë om onsself te kan beteuel.  In vers 9 staan daar immers geskryf: “Moenie oor mekaar kla nie.” In die 1953-Vertaling staan daar: “Moenie teen mekaar sug nie!
Die woord wat in Jakobus 5 uit die oorspronklike taal in Afrikaans as “geduldig” vertaal is, is 'n baie interessante woord.  Die gedagte wat die woord wil oordra is iets van “om lank te vat om kwaad te word.”  In Jakobus 5 word gelowiges dus geleer 

· om lank te vat om ongeduldig te word, 

· óf om lank te vat om humeur te verloor!  

Een van die vroeë kerkvaders ('n man met die naam Chrysostomus) het rondom die jaar 400 n.C. soos volg na hierdie woord verwys: Hy het gesê geduld is om 

· waar jy in staat is om wraak te neem 

· of te reageer op iets wat iemand

· vir jou gesê 

· of jou aangedoen het, 

dit doelbewus nie te doen nie!… Jy reageer nie!… Jy lê geduld aan die dag…

Geliefde, het jy opgelet hoe vers 7 van Jakobus 5 geskryf is?  Daar staan: “Wag dan geduldig, broers!”

Let op die woordjie “dan” – “Wag dan geduldig.. ...”  Daar is dus 'n verband met dit wat vooraf in die briefie geskryf is, en die opdrag om geduldig te wees.  Wat is vroeër in hierdie brief geskryf?  Daar is beskryf hoe gelowiges teenoor mekaar moet optree:

· Gelowiges moet doen wat die Here in sy Woord beveel.

· Gelowiges moet mekaar nie volgens die uiterlike oordeel nie.

· Gelowiges moet versigtig wees wat hulle sê.

· Gelowiges moet nie hoogmoedig wees nie.

· Gelowiges moet nie van mekaar kwaadpraat nie.

Hierdie is nie dinge wat 'n ongeduldige mens kan doen nie!

· Wanneer 'n gelowige geduldig is, sal hy/sy hierdie dinge kan doen.  

· Wanneer 'n gelowige geduldig is, sal hy/sy nie oor 'n ander kla nie.  

· Wanneer 'n gelowige geduldig is, sal hy/sy in liefde met ander mense omgaan en lewe soos die Here wil.  

Ja, ware geduld maak dat jy so lank vat om beheer oor jou emosies te verloor, dat jy dit nooit doen nie!… …

Gemeente,  'n derde ding wat ons uit die Woord van die Here oor geduld (of ongeduld) leer, is dat geduld 

'n gawe van die Here aan gelowiges is.

Om te kan verstaan hoedat geduld 'n gawe van die Here is, moet ons 'n kruisverwysing in die Bybel maak.  Ons moet na 'n ander plek in die Bybel gaan kyk waar daar ook oor geduld gepraat word.

In Galasiërs 5 word daar twee tipes eienskappe van mense teenoor mekaar gestel.  

· Die eerste tipe eienskappe wat genoem word, is die eienskappe van mense wat toegee aan hul sondige natuur.  M.a.w. eienskappe van die sonde in ons lewe word genoem.  En let op watter eienskappe word genoem – alles eienskappe wys op 'n gebrek aan geduld.  Dit is eienskappe soos: vyandskap, haat, naywer, woede en rusies. 
· Die tweede tipe eienskappe wat genoem word, is die eienskappe van mense wat streef na gehoorsaamheid aan die Here, en wat deur die Heilige Gees binne hulle gehelp word om dit te doen.  Let op watter eienskap staan in die midde van hierdie eienskappe:  liefde, vreugde, vrede, geduld, vriendelikheid, goedhartigheid, getrouheid, nederigheid en selfbeheersing. 

Geliefde, het jy gehoor? Geduld staan in die midde van hierdie eienskappe.

· Waarlik geduld is nie van nature deel van ons nie.  

· Geduld is nie van nature een van ons eienskappe nie.  

· Geduld is iets wat ons moet verwerf!

Daar is net Een wat ware geduld het – dit is die Here! As Hy nie ware geduld gehad het nie, het ons al lankal nie meer bestaan nie. Dan sou Hy ons uitgedelg het, want ons oortree immers elke dag sy gebooie.  

Maar nee!  Hy was geduldig. Hy het selfs sy Seun gegee om ons straf te dra.  En sy Seun het sy Heilige Gees aan ons gegee.  En deur die werking van die Heilige Gees kan ons ware geduld in ons lewens ontvang.

Ons, die kinders van die Here, hét die Heilige Gees ontvang.  En omdat ons die Heilige Gees ontvang het, moet ons geduld in ons lewens beoefen.  Ons moet geduld beoefen – nie net teenoor mekaar nie, maar ook teenoor die Here.  Ja, ons moet

geduldig op die Here moet wag.

Ons moet geduldig op die Here wag, want deur geduldig te wag, word ons bewus van sy al sy seëninge wat Hy oor ons uitstort.  Kyk net hoe is hierdie waarheid waar uit die verhaal van die Israeliete.

Geliefdes, in Eksodus 14 het die Israeliete pas uit Egipte begin trek.  Die Israeliete is skaars weg uit Egipte of die Farao kry spyt dat hy die Israeliete laat trek het.  Met die room van sy weermag (sy perde en strydwaens) sit hy die Israeliete agterna en haal hulle in waar hulle teenaan die Rietsee vasgekeer is.  Voor hulle is die see en na die kante is die woestyn. Toe die Israeliete die Egiptenaars in hulle mag sien naderkom, was hulle bitter benoud.  
· Hoekom was die Israeliete benoud?
Hulle was benoud want hulle sien die Egiptenaars naderkom en weet hulle gaan weer óf gevang óf doodgemaak word... ...
Ek vra weer: 
· Waarom was die Israeliete benoud?  
· Was die vrees vir die Egiptenaars die ware rede vir hulle benoudheid?
Nee, die Israeliete was benoud want die Israeliete het in hulle vrees nie geduldig op die Here gewag nie.  Hulle het vergeet om op die Here te vertrou.  God het hulle tot hier gelei, en sou hulle ook hier van die Egiptenaars red.  Daaraan moes Moses hulle herinner en tot geduld vermaan toe hy gesê het:  Moenie bang wees nie. Staan vas, kyk hoe die Here julle vandag gaan red, want soos julle die Egiptenaars nou daar sien, sal julle hulle nooit weer sien nie. 14﻿Bly julle maar kalm. Die Here sal vir julle veg.” 

En hoe het die Here nie vir hulle geveg en hulle gered nie! 
· Eers het die Engel van die Here en die wolkkolom van die Here tussen hulle en die Egiptenaars ingesak 
· en daarna het die Here die Rietsee oopgekloof sodat die volk op droë voet daardeur kon loop.  
· Daarna het die Here die Egiptenaars verwar en het hulle in die Rietsee laat verdrink.
Geliefdes, die Engel van die Here is ŉ Ou Testamentiese verwysing na die tweede persoon van die Godheid.  Daardie persoon wat in die Nuwe Testament mens geword en onder ons kom woon het.  Dit is Jesus self.  Daar by die Rietsee was dit Jesus wat vir sy volk geveg het.  Hulle moes net stil wees en aanskou... ...
Vandag beleef ons soms baie ongeduld.  Ongeduld kan ons kwaad maak.  Ongeduld kan ons ook bang en bevrees maak, want ten diepste is ongeduld ŉ kenmerk van ongeloof.  
· Omdat ons nie glo God is in beheer en God regeer nie, 
· raak ons ongeduldig, 
· raak ons kwaad 
· of raak ons bang.

· Omdat ons nie glo God regeer ons lewens en ons land nie, daarom 
· raak ons ongeduldig oor dinge wat gebeur, 
· raak ons soms kwaad oor dinge wat gebeur, 
· raak ons baiekeer bang oor dinge wat gebeur.

Wanneer die emosies van ongeduld, woede, bangheid, ag allerhande negatiewe emosies jou oorval, pas geduld toe.  Wag op die Here.  Vertrou op die Here. Dink na oor die feit dat God regeer.  En in jou geduld sal jy ook jou negatiewe emosies oorwin.
Aanmoediging

Broers en Susters, daarom streef na geduld in jou lewe.  Bid dat die Heilige Gees geduld in jou sal wek.  En werk saam met die Gees om geduld in jou te ontwikkel.
Onthou, 
· deur geduldig te wees sien en aanskou ons (soos die Israeliete) God aan die werk. 
· Deur geduldig te wees ontvang ons die volle seën (die vroeë en die laat reën) wat die Here vir ons wil gee.  
· Deur ongeduld gaan hierdie gawes by ons verby.
Wees daarom geduldig, want deur geduldig te wees, sien ons hoe die Here besig om ons te seën.
AMEN 

